Adroddiad cryno o waith Cyngor Ysgolion Sul yn 2022

Dyma nodi prif weithgaredd Cyngor Ysgolion Sul dros y flwyddyn a aeth heibio. Wedi 2 flynedd gymharol di-
symud, bu’n braf medru dechrau teithio ac ymweld unwaith eto, a gweld digwyddiadau wyneb yn wyneb yn
cymryd lle. Ers dechrau’r flwyddyn aed ati i geisio annog eglwysi i ailgysylltu gyda plant a theuluoedd, wrth i ni
sylweddoli bod yr agwedd hon o waith eglwysig wedi dioddef yn enbyd dros y 2 flynedd a aeth heibio.

Eisoes aed ati i annog eglwysi i feddwl yn wahanol ar sut i gyrraedd plant a theuluoedd, gan annog trafodaethau
rhyng-enwadol yn lleol. Mae’n ofid clywed am ardaloedd / trefi cyfan erbyn hyn lle nad oes gweithgarwch
penodol i blant. Gyda phatrwm y Sul wedi newid gymaint, efallai bod yn rhaid meddwl am glybiau ar 6l ysgol,
clwb plant gyda’r hwyr, noson deuluol neu ambell ddigwyddiad ar fore Sadwrn. Wrth lansio apel am i bobl
gyfarfod i drafod posibiliadau, cyhoeddwyd gohebiaeth gennym yn y Cymro, Golwg a llawer iawn o bapurau
bro, ac ambell erthygl yn Cennad a’r Tyst. Cafwyd sgyrsiau radio ar Dros Frecwast, Bwrw Golwg a Radio Wales
hefyd. Bu’n ddifyr cyfarfod gydag ambell Ysgol Sul dros alwad ffén neu Zoom er mwyn trafod posibiliadau ail-
gychwyn, ac mae hwn yn fodel y gellir ei ddatblygu i'r dyfodol.

Cafwyd gwahoddiad hefyd i gyfrannu erthygl ar waith plant mewn cyfrol yn trafod dyfodol y dystiolaeth
Gristnogol yng Nghymru o dan olygyddiaeth Prydwen Elfed Owens - ‘Malwan bach fel fi... yn cloddio am aur’, a
lansiwyd hon yn yr eisteddfod yn Nhregaron.

Mae gennym fotwm ymholiadau ar wefan ysgolsul.com erbyn hyn, lle gall rieni ymholi am argaeledd Ysgolion
Sul yn lleol, a braf yw derbyn ymholiadau drwy honno yn gyson.

Trefnwyd ambell noson hefyd yn lleol i gyflwyno adnoddau a syniadau - ac fe fydd hyn yn cario ymlaen at 2023.

Eleni am y tro cyntaf ers 2019 cynhaliwyd y 3 brif Wyl genedlaethol.

Mynychwyd Eisteddfod yr Urdd yn Ninbych efo’n stondin arferol, a cafwyd degau o sgyrsiau yno. O ran y
gwaith plant, gosodwyd 8 gorsaf gweithgaredd yno, heb anghofio am y fferins a diod. Bu’n braf cydweithio
gyda gwirfoddolwyr lleol, ac o dan nawdd Cytun cael cydweithio efo Cymdeithas y Beibl a Cymorth Cristnogol.
Yn yr un ffordd bu gennym bresenoldeb ym Mhabell yr Eglwysi yn y sioe yn Llanelwedd, gyda stondin lyfrau
ac amrywiaeth o weithgareddau plant, a hynny mewn cydweithrediad gyda Sian Jones o Esgobaeth Abertawe.
Yna ddechrau Awst cafwyd cyfle i fod yn rhan o Babell yr Eglwysi yn Eisteddfod Genedlaethol Tregaron - ac eto,
cafwyd y stondin lyfrau arferol gyda dewis da o lyfrau plant, gwerslyfrau Ysgol Sul a llyfrau defosiynol i helpu
cynnal oedfa. Bu cydweithio rhyngom a Plant Dewi o ran y gwaith plant ar y stondin. Cafwyd lansiad 2 gyfrol ar
y stondin yn ogystal.

Ar Medi 10fed cynhaliwyd cyfarfod cyflwyno Medalau Gee yn Llanuwchllyn - bu i ni lwyddo i gyflwyno 20
medal yno, gan gynnwys 1 medal anrhydedd i Mrs Isoline Greenhalgh. Cyflwynwyd 3 medal yn y de yn ystod
mis Hydref a Tachwedd hefyd, gan gynnwys medal anrhydedd i’r Parch Tom Defis, a hynny mewn cyfarfod yng
Nghaerfyrddin fel rhan o oedfa Cwrdd Chwarter y sir.

Gan bod y stoc medalau wedi gorffen yn ystod 2021, bu’n rhaid cynhyrchu 300 medal newydd ar gyfer 2022.
Roedd £7,000 yn y cyfri medalau Gee, ond gan bod y gost i gynhyrchu 300 medal (y lleiafswm mae’r cwmni
yn gallu gwneud) yn £11,000, derbyniasom gyfraniad o £4,000 gan Isoline er mwyn diogelu’r seremoni am y
ddegawd nesaf. Mae ein dyled yn fawr iddi am ei haelioni.

Bu i'r Pwllgor Gwaith gyfarfod ym mis Mawrth, Mehefin a Hydref, a cynhaliwyd ein cyfarfod blynyddol hefyd
ym mis Mehefin, a hynny eto i gyd ar Zoom. Diolch am gefnogaeth y swyddogion ac ymddiriedolwyr at y gwaith,
ac i'r enwadau am y nawdd. Diolch hefyd am y cydweithio hapus rhyngom fel tim - Rhys Liwyd am ei ddylunio
a chynnal y gwefannau, Delyth am ofalu am Roots a gwefan Gobaith, ac i Mair a John am y gwaith golygyddol.
Cynhaliwyd y cyfarfod goruchwyliaeth chwarterol gyda Jennie hefyd yn ystod mis lonawr, Mawrth a Medi.

Children’s Ministry network CTBI - trefnwyd cynhadledd rithiol ym mis Mawrth a cafwyd cyfle i fynychu
cynhadledd wyneb yn wyneb ym mis Tachwedd yn swydd Stafford.

Cynhadledd ECCE yn Hwngari - mynychwyd cyfarfod yn Balaton i gynnal digwyddiad rhithiol a trefnu ar gyfer
cynhadledd 2023. Bydd y gynhadledd yn digwydd ym mis Mai 2023.

Ffair Lyfrau Ryngwladol Llundain - braf oedd mynychu ffair ryngwladol Llundain eleni a cael ailgysylltu a
chyfarfod cyhoeddwyr eto. Cafwyd cyfle hefyd i fynd i Swindon i gyfarfod Cymdeithas y Beibl - er mwyn trafod
argaeledd Beiblau Cymraeg i'r dyfodol, ynghyd a chyfle i drafod cyfrolau 2023 gyda BRF yn Abingdon gerllaw.
Cwlwm Cyhoeddwyr - y Cwlwm yn dal i gyfarfod bob deufis - byddaf yn parhau fel trysorydd tan ddiwedd 2023.



Cafwyd cyfle i fynychu Corff Llywodraethol Yr Eglwys yng Nghymru yng Nghasnewydd efo stondin arddangos
ac hefyd cynhadledd Undeb yr Annibynwyr yng Nghaerfyrddin.

Cafwyd cyfle i fynychu bwrdd a Chyfarfod Blynyddol Cytun a Cyfarfod Blynyddol Cyngor Eglwysi Rhyddion
Cymru, gan gytuno i gydweithio ar ddatblygu adnodd i annog eglwysi i gysylltu gyda ysgolion lleol.

Diolchwn hefyd am gefnogaeth ariannol Dydd Gweddi’r Byd i waith Cyngor Ysgolion Sul a Cyhoeddiadau’r Gair.

Mae nifer o lyfrau newydd wedi eu cyhoeddi eto eleni, gan gynnwys:

Geiriadur y Gair - geiriadur Beiblaidd o waith D Geraint Lewis - lansiwyd yn yr Eisteddfod yn Nhregaron
Eglwys y Bobl - cyfrol o fyfyrdodau dwy-ieithog yn dilyn trefn y llithiadur - project ar y cyd efo Athrofa Padarn
Sant - yn cynnwys 67 myfyrdod gwreiddiol a newydd. Lansiwyd yn Llandaf.

Hoff Emynau’r Cymru - cyfrol lle mae 64 o Gymry adnabyddus yn rhannu am eu hoff emynau, wedi ei gasglu a’i
olygu gan Robert Nicholls. Cafwyd gwerthiant arbennig i hon.

Ganwyd ym Methlehem - Llyfr lliwgar Pop-yp Nadolig yn cynnwys testun beibl.net.

Llyfr dysgu tynnu llun Beiblaidd - Cyfrol yn cynnwys taflenni Beiblaidd i blant bach, gyda thudalennau sychu’n
lan.

Chwarae a Chredu - 4 cyfrol yn y gyfres Godly Play, a gafodd ei lansio yn y Gadeirlan ym Mangor ddiwedd
Hydref. Gwnaed y gwaith cyfieithu ar y rhain gan Cass Meurig.

Bu i ni gydweithio gyda cyfrol Pasg Cymdeithas y Beibl - gan gymryd darn allan o’n cyfrol Stori Fwya’r Byd. Yn yr
un ffordd defnyddiwyd stori o’r gyfrol Beibl y Storiwr ar gyfer cyfrol Nadolig Cymdeithas y Beibl, gan greu ffilm
a drama Nadolig allan o’r adnodau hyn. Mae’r rhain bellach ar gael ar y wefan.

Rydym hefyd wedi bod yn cydweithio ar gyfres o werslyfrau i rai rhwng 5 ac 18 oed, sef Cyfres y Beibl - a hynny
ar y cyd gyda Caersalem Caernarfon a Cymdeithas y Beibl.

Cyhoeddwyd 40 o fyfyrdodau dyddiol grawys ac adfent ar y we, yn dilyn hanes Coeden Basg Jesse ac Adfent.
Mae nifer o gyfrolau eraill ar y gweill ar gyfer 2023, gan gynnwys:

Dehongli Bywyd a Gwaith Moses - y drydedd yn y gyfres o esboniadau Hen Destament gan Gareth Lloyd Jones.
Rhedeg yr Yrfa fel Gweinidog yr Efengyl - cyfrol o waith D Ben Rees, yn bwrw trem yn 0l ar 60 mlynedd yn y
weinidogaeth, ac yn cynnwys 60 pregeth o’i eiddo.

Coeden Jesse a Coeden lesu - 2 gyfrol o lyfrau gweithgaredd a chrefft i blant - un yn cynnwys taith 25 diwrnod
drwy gyfnod yr adfent a’r llall yn cynnwys taith 40 diwrnod trwy gyfnod y grawys.

O Ddydd i Ddydd mewn 365 diwrnod - pigion o fyfyrdodau wedi eu casglu a’u golygu gan lwan Llewelyn Jones
o’r gyfres O Ddydd i Ddydd.

Liliau Tan - cyfrol wedi ei pharatoi gan Arfon Jones yn adrodd hanes bywyd Dr Rhiannon Lloyd.

Ffenestri Gobaith - Cyfrol o farddoniaeth Gristnogol gan John Emyr

Codi’r Llen - cyfrol o fyryrdodau ar ferched yn y Beibl - project ar y cyd gyda Tabernacl Caerdydd

Cyfrol o bregethau’r diweddar Hugh Matthews.

Gwefan Gobaith - mae gwaith ar y wefan hon yn parhau ac mae 29 emyn newydd wedi eu gwirio a’'u hawdurdodi
eleni. Rydym yn parhau i ddatblygu ein 5 gwefan a rhannu ar y cyfryngau cymdeithasol.

Roots - rydym yn parhau i gyhoeddi taflenni, gweddiau ac emynau Cymraeg yn wythnosol ar y wefan.

Mae gan Roots reolwr/gyfarwyddwr newydd ers mis Mehefin, sef Melanie Cave, a hynny yn dilyn ymddeoliad
Rosy Nixon wedi 18 mlynedd wrth y llyw. Trefnwyd cinio ffarwel iddi ar ddiwedd cyfarfod bwrdd, er mwyn
diolch am ei chyfraniad arbennig dros y cyfnod maith.

Bu cydweithio rhyngom hefyd i gynhyrchu cylchgronau chwiorydd EBC a llyfr adnodd ysbrydolrwydd ar gyfer
yr Eglwys Fethodistaidd.

Agor y Llyfr - Mae Cymdeithas y Beibl wrthi yn datblygu cynllun gwbl newydd ar gyfer 2023, ac rydym yn
cydweithio gyda nhw er mwyn sicrhau y bydd hwn yn ymddangos yn Gymraeg ar yr un pryd a’r Saesneg.

Rydym wedi gwneud cryn waith ar ein 5 gwefan dros y blynyddoedd diwethaf, yn dilyn blaenoriaethau
ein rhaglen waith 2018-2023. Mae ein presenoldeb digidol wedi cynyddu yn sylweddol, rhwng 5 gwefan a
5 tudalen Facebook sy’n cael ei ddefnyddio’n ddyddiol i rannu adnodau, caneuon, gweddiau a hysbysiadau
am ddigwyddiadau a newyddion. Mae ein sianel deledu TCC hefyd yn rhannu dolenu at dros 2000 o ffilmiau
Cymraeg Cristnogol sydd ar gael i'w gwylio yn rhad ac am ddim. Diolch am bob cefnogaeth i’'r gwaith yn ystod
2022, a disgwyliwn ymlaen yn 2023 i greu rhaglen waith ar gyfer y 5 mlynedd nesaf. Tra bod ymateb i anghenion
digidol wedi bod yn werthfawr ac amserol, credaf bod angen ystyried o ddifri sut mae annog trafodaethau yn
lleol, ar hyd a lled Cymru, erbyn hyn, er mwyn ail-sefydlu ac ail gychwyn gweithgaredd plant ac ieuenctid (a
grwpiau trafod oedolion) yn sgil effaith niweidiol y pandemig. Byddwn yn ymgynghori yn ystod 2023 er mwyn
cael cynllun gwaith newydd mewn lle. Gyda diolch, Aled Davies, Cyfarwyddwr



